Башкортстан – дуслык иле.

(шигырь укучылар конкурсы)

- Исәнмесез, кадерле балалар,укытучылар, хөрмәтле кунаклар! Туган җиребез, туган төбәгебез Башкортстан респубикасына багышланган, “Башкортстан – дуслык иле” дип аталган  шигырь укучылар конкурсына рәхим итегез! Алтын көзнең ямьле мәлендә, 1990 нчы елның 11 октябрендә, без яшәгән ил азат, суверенлы дәүләт дип игълан ителде.  Ирек һәм хезмәт сөйгән горур халкыбыз тарихында яңа дәвер башланды, ә 2011 ел Башкортстан республикасында халыкара мөнәсәбәтләрне ныгыту елы дип игълан ителде.

Мостай Кәрим.

Каен яфрагы турында.

Җир шарының картасына

Карасаң яхшы гына – 

Башкортстан шул картада

Бер яфрак чаклы гына.

Әйе, яфрак, ак каенның

Бер яфрагы нибары.

Ә каены – бөек Рәсәй –

Шундый яшел, югары.

Башкортстан республикасы – Бөек Ватаныбыз Россия Федерациясенең кечкенә генә бер кисәге. Мәйданы ягыннан Бельгия сыман дәүләттән биш тапкырга диярлек зуррак. Ә экономик әһәмияте ягыннан исә ул нык аерылып тора, чөнки үзенә зур байлыклар туплаган.

Хәзинәләрнең муллыгы, җирләрнең уңдырышлылыгы, табигать күренешләренең гүзәллеге белән кемнәрне генә сокландырмый безнең республика! Җылы аяз көннәре белән Төньяк Кавказны, чатнама суыгы белән Себерне, көчле җиле белән Казахстанны, коеп яуган яңгырлары белән йончу көнле тайганы хәтерләтә ул. Рудаларга бай булганы өчен мәшһүр “Урал энҗесе”, җире “кара алтынга” мул булганы өчен “Икенче Баку”, шифалы чишмәләре белән сугарылганы өчен “Икенче Кавказ” дип атыйлар.

Әйтерсең лә төрле якның үзенчәлекләрен үзенә сайлап туплар өчен ул Европа белән Азия, Рус платформасы белән чал Уралның җыерчыклы таулары, урман зонасы белән дала, көлсу туфрак белән кара туфрак, субтропик һава массасы белән Арктика ягыннан килгән салкын һава очрашкан зонага шулай җәйрәп урнашкан. Гаҗәп катлаулы аралашу, гаҗәп чуар бизәк, табигать хәзинәләренең көнләшерлек бай төре!

( Башкорт биюе)

Башкортстан – дуслык иле,

Дуслар белән без көчле:

Урал таудай какшамаслык,

Агыйделдәй пакь хисле.

Республикалар һәм өлкәләрне берләштергән олы йортыбызда төрле милләт кешеләре дус һәм тату тормыш көтә. Россиядәге 21 республика һәм өлкә арасында халык саны буенча иң зуры – безнең Башкортстан. Башкортлар, руслар, татарлар, чувашлар, удмуртлар һәм башка бик күп милләт вәкилләре монда зур гаилә булып яши. Халыклар дуслыгы – безнең иң зур байлыгыбыз.

( Шәүкәт Галиев “Дуслык балы”)

Башкортстан – таулар иле,

Монда алсу, тын таңнар,

Шул таңнарга уй-хисләрем

Яшьтән үк манчылганнар.

Урал тавы борын-борыннан үзенең кыйммәтле ташлары белән дан казанган. Аның куенында гаҗәп күп һәм төрле байлыклар саклана.

Урал тауларын ташларның гигант музее дип атарга мөмкин. Монда меңнән артык минерал билгеле. Алар арасында тимер, бакыр, алтын, платина, күмер, асылташлар, бизәү ташлары бар. Аның мәрмәр, яшма, малахит ташлары төзелештә киң кулланыла. Уралның кызыл мәрмәр ташы белән Мәскәүнең метро станцияләре бизәлгән. Санкт-Петербургтагы Эрмитажның бер бүлмәсе Урал малахиты белән эшләнгән.

Кешеләр Урал хәзинәләрен эзлиләр, табалар, эшкәртәләр. Безгә кирәкле бик күп әйберләр ясыйлар. Тик Урал тауларының ачылмаган байлыклары да чиксез күп. Алар яшь эзләп табучыларны – геологларны көтә.

( “Тынычлык җыры”)

Башкортстан – күлләр иле,

Күлләре зәңгәр күзле.

Чишмәләре ачык йөзле,

Каршылар җырлап сезне.

Башкортстанның табигате төрле. Калын урманнар да, тигез далалар да бар анда. Урманнарында зур мөгезле мәһабәт пошилар, аюлар, бурсыклар очрата аласың. Кызыл тунлы төлкеләр, усал бүреләр дә юк түгел. Төрле кошлар да бик күп. 

Башкортстан, матур синең табигать! Һәр мизгелең үзенчә гүзәл. Һәр мизгелең сихри ямь белән тулы. Кеше синнән бер генә минутка да аерыла алмый. Сине күрмәсә, тоймаса, уйламаса – аңа яшәү юк. Синең языңда да, көзеңдә дә, җәеңдә дә, кышыңда да күңелне иркәләүче наз бар. Битләрдән сөеп искән йомшак җилләрең, көч сынашырга дәшкән давылларың бар синең. Без сиңа сокланабыз һәм сине яратабыз, Башкортстан!

Безнең бөтен тирә-ягыбызны яшеллек бизи. Гөрләп торган урманнарга, йә булмаса хәтфә болыннарга ни җитә! Табигатьнең шундый гүзәл урыннарын искә алу белән, колакларга яфракларның җиңелчә генә шыбырдашуы, кошларның сайравы ишетелгәндәй була. Янәшәдә генә бөреләрнең яки чәчәкләрнең хуш исе аңкый шикелле тоела. Күз алдына ямь-яшел үлән каплаган аланнар килеп баса. Борынга тәмле җиләк исе килеп керә. Әйе, бик гүзәл ул яшеллек дигән нәрсә!

(Татар биюе)

Башкортстан – иген иле,

Чайкала гүя диңгез.

Икмәкле ил – бәхетле ил,

Бәхетләр шуңа тигез.

Безнең якларның бай табигате, йомшак һавасы игеннәр үстерергә, терлек үрчетергә уңайлы. Басуларында бодай, арыш, кукуруз, карабодай, борчак, тары, киндер, җитен, чөгендер, көнбагыш, тагын күп төрле игеннәр үсә. 

Җиләк – җимешләре илебездә иң тәмлеләрдән санала. 

(Энҗе Мөэминова “Туган илем минем”)

Башкортстан – алтын иле,

Җирем тулы алтыннар...

Иң зур байлык: алтын тапкан

Алтын сыман халкым бар!

Башкортстанның туфрагы бик бәрәкәтле дә, бик мәрхәмәтле дә шул ул! Изге туфрактан яралган халыкның рухы нык, акылы камил, зиһене үткен, уйлары чая. Матурлык һәм батырлык безнең халыкның аерылмас сыйфаты.

(Ф. Яруллинның туган җиргә багышланган шигырен сәхнәләштерү)
Кояш, кояш, син биектә 

Бар дөньяны күрәсең. 

Әйтче, кояш, иң матур җир кайда? 

Син бит инде беләсең. 

- Әйе, - ди кояш, беләм, 

Мин әйттем, тыңлап кара, 

Иң матур җир, туган җир ул, 

Онытма моны, бала. 
Башкортстан – җырлар иле. Аңа бары шундый гына исем бирергә мөмкин. Башкортстан җирләренең шигъри исемнәре нинди генә җырга кермәгән дә  кайсы гына якка барып җитмәгән. Күкселләнеп яткан Урал таулары, Агыйдел, Ашкадар, Дим, Сакмар елгалары йөзләрчә башкорт, татар җырларында җырланалар. Башкортстан – ул чын мәгънәсендә җырлар бишеге, көйләр ватаны, музыка чишмәсе, шигырь бакчасы.

(Җыр “Әйлән-бәйлән”)

Уралымдай җирләр кайда? А.Игебаев.

Күрегезче, керфек сирпеп,

Гөл елмая Уралтауда!

Дуслык гөле гөрләп үскән

Уралымдай җирләр кайда?

Тыңлагызчы, җанны арбап,

Курай чыңлый Уралтауда!

Кураема саф моң биргән

Уралымдай җирләр кайда?

Күп милләтле халыкларның

Шат төяге – газиз Урал!

Татулыкның, туганлыкның

Кояшыннан, әйдә, нур ал!

Күкрә, дуслык иле – Урал!

